Nafarroako Parlamentuko Mahaiak, 2015eko urtarrilaren 26an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Ana Beltrán Villalba andreak Foru Lege proposamena aurkeztu du, hein batean aldatzen duena Pertsona Fisikoen Errentaren gaineko Zergari buruzko Foru Legearen Testu Bategina, ekainaren 2ko 4/2008 Legegintzako Foru Dekretuaren bidez onetsia.

Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Parlamentuko Aldizkari Ofizialean argitara dadin Foru Lege proposamena, hein batean aldatzen duena Pertsona Fisikoen Errentaren gaineko Zergari buruzko Foru Legearen Testu Bategina, ekainaren 2ko 4/2008 Legegintzako Foru Dekretuaren bidez onetsia.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

Iruñean, 2015eko urtarrilaren 26an

Lehendakaria: Alberto Catalán Higueras

Foru Lege proposamena, hein batean aldatzen duena Pertsona Fisikoen Errentaren gaineko Zergari buruzko Foru Legearen Testu Bategina, ekainaren 2ko 4/2008 Legegintzako Foru Dekretuaren bidez onetsia

Zioen azalpena

Herritarrentzako eta enpresentzako zerga-zama murriztea izan da Espainiako Gobernuak eta autonomia erkidegoetako gobernuek –horien artean, Nafarroakoak– azken hilabeteotan onetsi dituzten erreforma fiskalen oinarria.

Foru Lege proposamen honen helburua da iragan abenduan onetsitako zerga-murrizketa sendotzea eta handitzea. Kasu honetan, azpimarra jartzen da familia-zama handienak dituzten herritarren sektoreetan; esaterako, familia ugariak eta ezgaitasunen bat duten pertsonekin bizi diren familiak.

Espainiako Gobernuak araubide komuneko erkidegoentzat iaz onetsitako erreforma fiskalak, zeina zergadunen 2015eko urtarrileko nominetan izanen baita eragingarria, familia espainiarrei laguntzeko neurri berri bat jasotzen du: Nafarroako zerga-araubidean ez dagoen kenkari bat. 1.200 euroko kenkari berezi bat da, familia ugariei eta ezgaitasunen bat duten pertsonen ardura duten familiei zuzendua. Kenkari hori erregelamendu bidez garatu da, halako moduan non familiek eskubidea baitute, halaber, kenkari horretaz eskaera eta kobrantza aurreratuaren sistemaren bidez baliatzeko.

Kenkari horrek zergadunei laguntza ekonomiko handia dakarkie, noiz eta bereziki zaila den testuinguru ekonomiko eta sozial batean, eta beharrezkoa da familia nafarrek kenkari hori baliatu ahal izatea; hartara, beharrezkoa da kenkari hori gure erkidegoan berdin aplikatu ahal izatea. Eta ezin dugu ahaztu familia nafarrek eskueran duten errenta igotzeak ondorio positiboak izanen dituela kontsumoari eta aldagai ekonomiko ezberdinei begira.

Artikulua bakarra.
Bat. Ekainaren 2ko 4/2008 Legegintzako Foru Dekretuaren bidez onetsitako Pertsona Fisikoen Errentaren gaineko Zergari buruzko Foru Legea honela aldatua da:

Bi. 62. artikuluari idatz-zati berri bat gehitzea.

“62. artikulua.

13. Ezgaitasunen bat daukaten pertsonentzako eta familientzako kenkari berezia.

1) Pertsona Fisikoen Errentaren gaineko Zergako subjektu pasiboek familientzako ondoko kenkari berezia aplikatzen ahalko dute, baldin eta beren gain edo besteren kontura jardueraren bat egiten badute eta jarduera horrengatik Gizarte Segurantzaren edo Mutualitatearen araubidean alta emanda badaude.

a) Familia ugariek 1.200 euroko kenkaria aplikatzen ahalko dute urtean.

b) Kategoria bereziko familia ugarien kasuan, kenkaria 2.400 eurokoa izanen da.

c) Kenkaria 1.200 eurokoa izanen da urtean, ondorengo ahaideengatiko gutxienekoa aplikatzeko eskubidea duen ondorengo ahaide tzagitu bakoitzarengatik.

Kenkaria 1.200 eurokoa izanen da urtean, aurreko ahaideengatiko gutxienekoa aplikatzeko eskubidea duen aurreko ahaide ezgaitu bakoitzarengatik.

d) Kenkaria 1.200 eurokoa izanen da urtean, aplikatzekoa den araudiaren araberako familia ugari bateko aurreko ahaidea edo gurasorik gabeko neba-arreba izateagatik.

Bi zergadunek edo gehiagok baldin badute arestiko kenkarietako bat aplikatzeko eskubidea aurreko edo ondorengo ahaide berarengatik edo familia ugari berarengatik, zenbatekoa haien artean hainbanatuko da.

2) Kenkariak kalkulatuko dira arestiko 1. idatz-zatian ezarritako baldintzak aldi berean betetzen direneko hilabete kopuruaen arabera, eta zergaldi bakoitzean Gizarte Segurantzari eta mutualitateei sorrarazitako kotizazio eta kuota osoak izanen dituzte muga, kenkarietako bakoitzerako. Halere, ezgaitasuna daukaten aurreko edo ondorengo zenbait ahaiderengatik baldin badaukate arestiko idatz-zatiko b) edo c) letretan ezarritako kenkarirako eskubidea, horietako bakoitzarentzat aplikatuko da muga hori.

Muga hori kalkulatzearen ondorioetarako, kotizazio eta kuota horien zenbateko osoak hartuko dira aintzat, legozkiekeen hobariak kontuan hartu gabe.

3) Nafarroako Zerga Ogasunari eskatzen ahalko zaio kenkariak aldez aurretik ordaintzea. Kasu horretan ez da zergako kuota diferentziala murriztuko.

4) Erregelamendu bidez ezarriko dira kenkari berezi horretarako eskubidea 2015eko urtarrilaren 1etik aitzina aplikatzeko prozedura eta baldintzak.

Hiru. Xedapen iragankor bat gehitzea.

Erregelamendu bidez ezarriko dira familientzako kenkari berezia baliatzeko eskubidea izateko prozedura eta baldintzak, bai eta kenkaria aldez aurretik ordaintzea zer kasutan eskatzen ahalko den ere.

Halaber, erregelamendu bidez ezartzen ahalko da zer kasutan lagatzen ahalko zaion beste zergadun bati kenkaria baliatzeko eskubidea, baldin eta hark ere badu kenkaria aplikatzeko eskubidea aurreko edo ondorengo ahaide berarengatik edo familia ugari berarengatik.

Kasu horretan, artikulu honetako bigarren idatz-zatian aipatutako kenkariaren kalkuluaren ondorioetarako, batera hartuko dira kontuan lege honetan ezarritako baldintzak aldi berean betetzen direneko hilabeteen kopurua nahiz kenkarirako eskubidea daukaten zergadun guztien Gizarte Segurantzarako eta mutualitateetarako kotizazio eta kuota osoak.

Ulertuko da lagapen honetan ez dagoela irabazizko eskualdatzerik zergen ondorioetarako.

Azken xedapena.

Foru lege honek Nafarroako Aldizkari Ofizialean argitaratu eta biharamunean hartuko du indarra.

